Outubro de 1937. Derrotada a Fronte Norte, e diante do avance inminente das forzas franquistas sobre Asturias, o mando republicano envía barcos para evacuar da zona a aquelas persoas nas que as súas  vidas, pola súa significación na guerra e na resistencia ao fascismo, corren máis perigo.

Un grupo de milicianos pertencentes ao Batallón nº 19 do exército republicano, máis coñecido como Batallón Galicia, encabezado polo seu comandante, o anarquista coruñés José Moreno Torres, non consegue subir ao último barco e opta por encamiñarse cara a Galicia polos montes do interior. A condición de galegos da maioría deles, o coñecemento e os contactos que puidesen ter nos seus portos pesou, seguramente, na elección desta vía de escape cara a Francia.

Por uns veciños do lugar, que foron abordados polos homes de Moreno e consultados sobre a mellor ruta a seguir, sábese que intentaban evitar a zona do Acebo. Mais as intensas choivas e as habituais néboas do lugar nesa época do ano, deberon confundilos e o grupo equivocou o camiño. A noite do 29 de outubro chegaron ao porto do Acebo repartíndose en dúas cantinas da zona para pasar a noite a cuberto.

Isto é o último que transcendeu desta expedición. Durante máis de 70 anos os familiares destes homes non tiveron noticias certas de cal fora o seu destino. E, mentres algunhas informacións indicábanlles que o seu fillo ou marido morrera na fronte, outras os situaban en Francia, Arxentina ou Nova York, só ou cunha nova familia. O fillo de Moreno durante anos buscou en cada esmoleiro que se cruzou o rostro do seu pai.

Con todo, as testemuñas do ocorrido aquela noite non esqueceron e a través dun romance anónimo fórono transmitindo de xeración en xeración. A porta pechada, ou na soidade do campo, na zona do Acebo cantouse durante anos, e aínda se canta, un Romance que describe e denuncia o xeito no que os membros do Batallón Galicia foron asasinados e as torturas ás que, durante días, foi sometido o seu Comandante, José Moreno Torres, precisando ata o lugar onde foron enterrados os seus corpos.

“Memorias Rotas” (‘A balada do Comandante Moreno’) segue as pegadas que nos amosa o Romance, a través de testemuños directos e indirectos, e de entrevistas con xentes do lugar de diversas xeracións.  Deste xeito, esta historia que uniu para sempre aos poboadores desta zona cos membros deste batallón de mozos galegos que tras defender a sangue e lume os seus ideais de liberdade na fronte republicana terminaron os seus días a mans dun grupo de falanxistas e gardas civís, poderá atravesar definitivamente as montañas tras as que se mantivo viva todos estes anos.

